
872 hitz
Transexualitatea 

Beste aukera bat 

TRANSEXUALITATEA. Sexua aldatu duten pertsonen errealitatea aztertu du Cristina Garaizabal psikologoak.

 beñat egues - DONOSTIA 

Transexualitateak beste aukera sexual bat izan behar du. Hori izan da transexualitatean aditua den Cristina Garaizabalek asteartean ateratako ondorioetariko bat. Psikologo kilinikoa da Garaizabal, eta Gehituk antolaturiko Transexualitatea, ezezagun handi hori hitzaldian parte hartu zuen. Psikologiaren ikuspuntutik aztertu zuen gaia. 

Transexualitateak zer pentsatua ematen duela uste du Garaizabalek, eta orain arteko pentsamoldeak zalantzan jar ditzakeela. «Gaurko bizimodua hitz binomikoek baldintzatzen dute: gizon, emakume... baina, transexualitateak zalantzan jartzen du eskema hori». «Orain arteko egia biribilak, agian, zalantzan jarri beharko dira». 

Transexualitate hitza duela 50 bat urte sortu zen, eta, oraindik, nahiko kontzeptu berria da. Hitz hori sortu arte erotzat jo izan dira transexualak, ez baitzegoen euren egoera ulertzeko esparrurik. «Kontzeptu hori sortzen denean, eta transexualen egoera sailkatzeko esparru bat egokitzen denean, transexualek zer gertatzen zaien ulertu dezakete». 

Cristina Garaizabalen arabera, baina, gizarteak ez du erabat barneratu transexualitatea. Gaur egun gizarteak transexualak baztertu egiten ditu, eta pertsona horiek dutena trastorno edo anomalila bat bezala ikusten jarraitzen du. «Oso barneraturik dago gizonen eta emakumeen existentzia, baina, ez dago tartean geratzeko inolako aukerarik. Gizarteak transexualekiko duen isilpeko jarrera gainditu, eta transexualak beste edozein pertsona bezalakoak direla ulertu behar da». 

Transexualek kritika asko jasan behar izaten dituzte, eta ez beti pentsaera tradizionala izan dezaketen pertsonen aldetik. «Pentsaera ustez aurrerakoia dutenek ere kritikatzen dituzte transexualak». Cristina Garaizabalek dioenez, transexualen itxura zaintzeko asko kontsumitzen dutela salatzen dute antikontsumistek, eta feminista batzuk, berriz, estereotipoak nabarmentzen dituztela. 
Ez dira genitalak aldatu behar transexuala izateko 

Transexual guztiek ez dute generoaren nortasuna aldatzeko sexu aldaketarik egiten, eta Cristina Garaizabalen arabera, oso kritikoa izan behar da horrekin. «Generoaren nortasuna ez da genital biologikoen araberakoa, generoaren nortasuna buruan dago». Norberak bere nortasun berria hartzeko era dauka, eta horretarako nahikoa dute batzuk bularrak inplantatzearekin edota zangoetako ilea hazten uztearekin. «Nortasun berria bereganatzeko fase ezberdin asko daude, eta norberak erabaki behar du noraino iruditzen zaion egokia». 

Hala ere, genitalak aldatu arte, asko ez dira beren gorputzarekin gustura sentitzen, eta ebakuntza izaten da zenbait transexualen helburua. «Ebakuntza eten bat izaten da, eta lehenagoko eta ondorengoko bizitza bereizten dute askok». 

Dena den, medikuek ere ez dakite ebakuntzak eta hormonek luzera zein ondorio izan ditzaketen. Cristina Garaizabalen esanetan, «oraindik ez dago horrelako gaiak luzaroan hartu dituen inor, eta ez dakigu zein ondorio izan ditzaketen». 

Transexualen orientazio sexuala plurala da, eta generoa aldatu arren, ez du esan nahi euren nortasun berrian heterosexualak izan behar dutenik. «Transexual izate horretan, pertsona heterosexualak eta homosexualak tratatu izan ditut». Gauza bat genero nortasuna da, eta orientazio sexuala beste bat. 
Genero nortasunaren legea 

Gaur egungo legediaren arabera,genitalak aldatzeko ebakuntzarik egiten ez duten transexualen agirietan, euren genero biologikoa azaltzen da. Orain, baina, genero nortasunaren legea aztertzen ari dira Espainiako Gobernuan. «Sexuz aldatzeko ebakuntzarik egin gabe ere, agirietan aldaketa hori agertzeko aukera eskainiko du lege berriak». Lege egokia dela iruditzen zaio Cristina Garaizabali. «Transexualek jasan behar izaten duten sufrimendu asko saihestuko du». 

EVA - TraNSEXUALA 

«Bular inplanteak gauzak asko aldatu zituen. Onerako» 

b.e. - DONOSTIA 

Eva Espainian jaio eta Euskal Herrian bizi den 33 urteko transexual bat da. Mutiko jaio zen, baina neska sentitu da txikitatik, eta orain, emakume izanik, zoriontsu da. Dena dela, arrazoi pertsonalak direla eta, ez du abizena eman nahi izan. 
Noiz konturatu zinen zure gorputzaren sexuak eta zure sentimenduek ez zutela bat egiten? 
Txikitan. Txikitatik femeninoa zen guztiak erakartzen ninduen. Neskekin egon nahi nuen, eurekin jolastu... oso eroso sentitzen nintzen neskekin. Etxean, gauza barregarria bezala bizitzen zuten hori, baina zortzi, bederatzi urterekin, barregarritasun hori desagertu egin zen. Nesken gauzak egitea gaizki zegoela esaten hasi zitzaizkidan, ez nintzela mutilak bezala portatzen... 
Nerabe garaia nahiko gatazkatsua izaten da. Nola bizitu zenuen? 

Adin horrekin zerbait gaizki zegoela ikusten hasi nintzen, ezberdina nintzela. Ni ez nintzen nire mutil itxurarekin gustura, eta lotsa handia pasatzen nuen. Jendeak, gainera, ez du askorik laguntzen. Orain booling-a deritzona nik aspaldi bizitu nuen: harrika egin didate, listua bota didate... Presioarengatik ez nuen institutua bukatzerik izan. 

Familiak lagundu al zizun? 

Nire ahizpek asko lagundu didate, baina nire gurasoek... Herri txiki batean bizi nintzen, eta ez ziren kultura handiko pertsonak... Amak lagundu beharrean, zapaldu egiten ninduen. Emakume bezala bizitzea erabakitzen banuen, ukatu egingo ninduela esatera ere iritsi zen. Oso gaizki pasa nuen. 
Zer egin zenuen egoera horretan?Askatasuna behar nuen, eta, maleta egin eta Madrilera joan nintzen. Sauna gay batean hasi nintzen lanean, eta nire bizitza egiten hasi nintzen. Pixkanaka, hormonak hartzen hasi nintzen, emakumeak bezala janzten eta makillatzen hasi nintzen... Transexualitatean pixkanaka egin nuen aurrera. Dena den, urratsik handiena bularrak inplantatu nituenean egin nuen. Bular inplanteak gauzak asko aldatu zituen. Onerako. 

Zer moduz bizi zara orain? 

Orain ondo bizi naiz. Ispilura begiratzen naizenean, nik izan nahi dudana ikusten dut, eta eroso sentitzen naiz nire buruarekin. Erakargarri ikusten naiz, femeninoa... Betidanik egin nahi izan ditudan gauzak egin ditzaket orain, eta horrek ondo sentiarazten nau. Bestela, nahiko bizi normala daramat, beste edozein emakumek eraman dezakeenaren berdina. 

Badago, baina, halako transexualekiko estereotipo bat... 

Jendeak telebistan halako transexual bereziak ikusten ditu, eta transexualak emakume bionikoekin edota zirkoekin parekatzen ditu. Baina hori ez da horrela. Nik transexual azkar, erakargarri eta femenino asko ezagutzen ditut. Zu eta ni bezalako jende asko dago. 

Zer iruditzen zaizu genero nortasunaren legea? 

Aspaldidanik beharrezkoa zen aurrerapausoa iruditzen zait. Oso lege baikor eta aurrerakoia da. 

